
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
শেষ মাধুকরী



যতই গোপন কথা বলি, তর্কাতীত সহজ লাবণ্য থেকে

ভেসে আসে গোধুলির ঘ্রাণ

যত বলি তুমি হও সাধ্যাতীত মনীষার বড়ো, তোমার আনত

চোখে জ্বলে ওঠে তাপময় দিন



চূর্ণ হয়ে আছি, প্রতিটি বন্ধন যদিও বা প্রতিরোধ জানে

জানে না তো কতটুকু হলে

স্মৃতি হবে বিজ্ঞাপিত ভাষার অতীত, বর্ণময় পথ ফিরে যাবে

গোধূলির তীব্র সন্নিধানে



তবে যাই পথ থেকে পথের ওপারে, ধুলো থেকে তুলে নিই।

প্রত্যেকের শেষ মাধুকরী






যদি ছাই হয়ে যাই



যদি ছাই হয়ে যাই দিনের তিমিরে, ক্ষমা করো



যদি ভেঙে যায় বিষের প্রপাত, জলের গুঞ্জনে

শুধু ফুটে ওঠে দূরত্বের বোধ

স্নান অভিঘাতে

জাগে শুধু ব্যর্থ পিপাসার স্মৃতি, আনো দিন

দাহ-জাগানিয়া



যদি মুছে যায় সমস্ত বৈভব আহত নির্জনে

তুলে নিতে দিয়ো

আজ ভাঙা ছেনিটিকে



ক্ষমা করো, যদি ছাই হয়ে যাই দিনের তিমিরে

